
chidAnandarUpaM bhajema svarUpam

చిదానన్దరూపం  భజేమ స్వరూపమ్

అనేకాన్తికం ద్వన్ద్వశూన్యం  విశుద్ధం  నితాన్తం సుశాన్తం గుణాతీతమేకమ్ ।
సదా నిష్ప్రపఞ్చం మనోవాగతీతం చిదానన్దరూపం  భజేమ స్వరూపమ్ ॥ ౧॥
సదా స్వప్రభం  దుఃఖహీనం హ్యమేయం నిరాకారమత్యుజ్జ్వలం  భేదహీనమ్ ।
స్వసంవేద్యమానన్దమాద్యం  నిరీహం చిదానన్దరూపం  భజేమ స్వరూపమ్ ॥౨॥
అహం ప్రత్యయత్వాదనేకాన్తికత్వాదభేదస్వరూపాత్  స్వతఃసిద్ధభావాత్  ।
అనన్యాశ్రయత్వాత్  సదా నిష్ప్రపఞ్చం చిదానన్దరూపం  భజేమ స్వరూపమ్ ॥ ౩॥
అహం బ్రహ్మ  భాసాదిమత్ కార్యజాతం స్వలక్ష్యేఽద్వయే స్ఫూర్తిశూన్యే పరే చ ।
విలాప్య ప్రశాన్తే  సదైవైకరూపే   చిదానన్దరూపం  భజేమ స్వరూపమ్ ॥ ౪॥
అహమ్బ్రహ్మభావో హ్యవిద్యాకృతత్వాత్ విభిన్నాత్మకం భోక్తృభోగ్యాత్మబుద్ధ్యా  ।
జడం సమ్బభూవాథ పుంస్త్ర్యాత్మనా  యత్ చిదానన్దరూపం  భజేమ స్వరూపమ్ ॥ ౫॥
అనిత్యం జగచ్చిద్వివర్తాత్మకం యత్ విశోధ్య స్వతఃసిద్ధ చిన్మాత్రరూపమ్  ।
విహాయాఖిలం యన్నిజజ్ఞానసిద్ధం   చిదానన్దరూపం  భజేమ స్వరూపమ్ ॥౬॥
స్వభాసా సదా యత్స్వరూపం స్వదీప్తం నిజానన్దరూపాద్యదానన్దమాత్రమ్    ।
స్వరూపానుభూత్యా సదా యత్స్వమాత్రం  చిదానన్దరూపం  భజేమ స్వరూపమ్ ॥ ౭॥
జగన్నేతి వా ఖల్విదం బ్రహ్మవృత్త్యా  నిజాత్మానమేవావశిష్యాద్వయం యత్ ।
అభిన్నం సదా నిర్వికల్పం ప్రశాన్తం  చిదానన్దరూపం  భజేమ స్వరూపమ్ ॥౮॥
నిజాత్మాష్టకం  యే పఠన్తీహ భక్తాః సదాచారయుక్తాః స్వనిష్ఠాః  ప్రశాన్తాః  ।
భవన్తీహ తే బ్రహ్మ  వేదప్రమాణాత్  తథైవాశిషా  నిశ్చితం నిశ్చితం మే ॥౯॥
ఇతి సమర్థానుగృహీత  మహాత్మా శ్రీ శ్రీధరస్వామీవిరచితం
చిదానన్దరూపం  భజేమ స్వరూపం స్తోత్రం  సమ్పూర్ణమ్  ।

